
GOUVÈNÈ HOCHUL MANDE RETABLISMAN ANPLWAYE PWÒGRAM SANTE 11 

SEPTANM LAN PANDAN ADMINISTRASYON TRUMP LA AP TRANSFERE 
ANPLWAYE NAN AJANS K AP KONWOTLE IMIGRASYON AN  

  
Yo rapòte ke anplwaye Pwogram Sante World Trade Center yo te reyafekte nan 

ICE ak lòt ajans apre efò Sekretè Sante ak Sèvis Sosyal Robert F. Kennedy Jr. te 
fè pou demantle pwogram nan  

  
Yon rediksyon 25 pousan nan pèsonèl afekte dirèkteman sante, sekirite ak 

byennèt alontèm premye sekouris 11 septanm yo, tankou manm Lapolis Eta 
Nouyòk, Depatman Lapolis Nouyòk, Depatman Ponpye Nouyòk ak Depatman 

Lapolis Otorite Pòtyè a  
  

Gwo rediksyon bidjè fèt pandan ICE la rete finanse nan nivo ki pi wo  
  
  
Gouvènè Kathy Hochul mande administrasyon Trump la, Depatman Sante ak Sèvis 
Sosyal Etazini (U.S. Department of Health and Human Services) ak Depatman Sekirite 
Enteryè (Department of Homeland Security, DHS) federal la pou yo anile efò ki fèt pou 
detwi sèvis esansyèl yo bay nan Pwogram Sante World Trade Center (WTC) a lè yo 
reyafekte pèsonèl nan ajans federal yo, tankou Ajans k ap Kontwole Imigrasyon ak 
Ladwàn (Immigration and Customs Enforcement, ICE), ki deja gen nivo finansman ki pi 
wo yo pa t janm genyen anvan. Rediksyon kontinyèl sa a nan mendèv ak kapasite 
operasyonèl Pwogram Sante WTC a afekte dirèkteman sante, sekirite, ak byennèt 
alontèm premye sekouris yo ak lòt moun ki te reponn ak apèl la pandan ak apre atak 11 
septanm yo, tankou manm Lapolis Eta Nouyòk, Depatman Lapolis Nouyòk, Depatman 
Ponpye Nouyòk ak Depatman Lapolis Otorite Pòtyè a.  
  
"Pwogram Sante World Trade Center la se yon liy sovtaj pou sivivan yo ak premye 
sekouris yo ki te reponn apèl la prèske 25 ane de sa ak apre sa san ezitasyon — epi yo 
merite menm sipò a nan men gouvènman yo jodi a", Gouvènè Hochul te deklare. 
"Redui pèsonèl pou yon pwogram sante esansyèl ki deja fè fas ak gwo rediksyon pou 
kapab sipòte yon ajans ki san kontwòl epi ki gen yon istwa kote li echwe nan pwoteje 
Ameriken yo, se yon bagay ki revòltan. Premye sekouris nou yo ak fanmi yo merite pi 
bon an."  
  
Yo te kreye Pwogram Sante WTC a pou asire ke premye sekouris yo resevwa siveyans 
medikal alè, sètifikasyon rapid pou maladi ki gen rapò ak 11 septanm (11/09), tretman 



espesyalize, ak sipò pou fanmi ak benefis pou sivivan yo. Nan dènye ane a, Pwogram 
Sante WTC a te wè yon rediksyon plis pase 25 pousan nan pèsonèl, sa ki kite mwens 
pase 85 anplwaye pou sipèvize apeprè 140,000 sivivan ki enskri nan pwogram nan.  
  
Detounen pèsonèl nan pwogram kritik sa a inevitableman ralanti sètifikasyon medikal 
yo, retade apwobasyon tretman yo, epi ogmante akimilasyon administratif pou moun ki 
souvan bezwen swen ijan. Anpil kansè ki gen rapò ak 11 septanm yo pwogrese 
rapidman, epi nenpòt reta nan sètifikasyon oswa apwobasyon tretman ka fè diferans ant 
yon entèvansyon depi nan kòmansman ak yon maladi ki rive nan yon nivo grav anpil. 
Jiska prezan, gen plis premye sekouris ki mouri akoz maladi ki gen rapò ak 11 septanm 
pase 2,974 moun ki te mouri nan dat 11 septanm 2001 an.  
  
Pandan tan sa a, ajans k ap Kontwole Imigrasyon ak Ladwàn (ICE) rive nan yon nivo 
finansman rekò kòm yon pati nan "Pwojè Lwa Chanpwèl" (Big Ugly Bill) la, ki te triple 
bidjè ajans lan pou rive nan apeprè 85 milya dola. Apati janvye 2026, ICE te double 
kantite ofisye ak ajan nan ajans lan soti nan 10,000 pou rive nan 22,000.  
  
Sirentandan Lapolis Eta Nouyòk la, Steven G. James, te deklare, "Lapolis Eta 
Nouyòk la vrèman konsène pa nenpòt aksyon ki diminye kapasite Pwogram Sante 
World Trade Center a. Nou pèdi 41 manm akòz maladi ki gen rapò ak 11 septanm, epi 
anpil lòt ankò kontinye ap fè fas ak pwoblèm sante grav ki lye ak sèvis yo a. Pwogram 
sa a se yon liy sovtaj pou premye sekouris yo ak fanmi yo. Li esansyèl pou kenbe tout 
fòs li pou asire swen alè epi onore angajman nou anvè moun ki te sèvi yo."  
  
Komisè Sante Eta Nouyòk, Doktè James McDonald, te deklare, "Pwogram Sante 
World Trade Center a se yon liy sovtah pou gason ak fanm ki te vin malad apre yo te fin 
reponn a atak 11 septanm yo. Sekouris sa yo ap fè fas ak maladi grav akòz sèvis yo 
nan Ground Zero epi yo merite swen, sipò ak trankilite lespri alè. Nenpòt entèripsyon 
nan pwogram sa a riske retade tretman yo bezwen e yo merite a."  
  
Kathryn Garcia, Direktris Egzekitif Otorite Pòtyè Nouyòk ak New Jersey, te 
deklare, "Sa a se yon bagay pèsonèl pou Otorite Pòtyè a. Nou te pèdi 84 kòlèg nan dat 
11 septanm, sa gen ladan l 37 manm nan Depatman Lapolis nou an, epi yo pran twòp 
lòt ankò nan men nou nan ane ki pase yo. Pwogram Sante World Trade Center a se 
fason nou pran swen moun ki toujou ap peye pri pou jou sa a. Asire ke li gen tout 
finansman li epi tout anplwaye li yo se minimòm nou ka fè pou onore sèvis yo epi kanpe 
bò kote yo ak fanmi yo."  
  
Komisè Depatman Ponpye Nouyòk la, Lillian Bonsignore, te deklare, "Retabli tout 
pèsonèl nan Pwogram Sante 11 septanm la se yon obligasyon moral. Gason ak fanm 
brav ki pa t ezite jou 11 septanm nan ak nan jou ki te vin apre yo merite swen medikal 
konplè ak konsistan. Lè nou asire pwogram sa a gen tout pèsonèl li, nou kenbe 
pwomès nou pou nou pa janm bliye, lè nou bay premye sekouris nou yo sipò yo te 
merite a."  
  



Prezidan Konsèy Minisipal Vil Nouyòk la, Julie Menin, te deklare, "Sa fè prèske 25 
an depi 11 septanm te pase epi nou toujou ap mande premye sekouris nou yo ak 
sivivan yo pou yo goumen pou swen yo te pwomèt yo a. Retire resous nan Pwogram 
Sante World Trade Center a, yon liy sovtaj pou plizyè milye Nouyòkè, se yon bagay ki 
pa akseptab. Mwen te travay epi mwen te rete nan Lower Manhattan nan dat 11 
septanm, epi pwòp manman m te mouri ak yon kansè ki gen rapò ak 11 septanm. Nou 
dwe ewo sa yo tout sipò gouvènman yo a. Administrasyon federal la dwe retabli 
pozisyon anplwaye sa yo imedyatman epi sispann afebli yon pwogram ki sove lavi 
moun."  
  
Komisè pa Enterim Divizyon Sekirite Teritwa ak Sèvis pou Ijans lan (Division of 
Homeland Security and Emergency Services), Terry O'Leary, te deklare, "Plizyè 
milye moun te riske lavi yo pandan atak 11 septanm yo ak pandan jou ki te vin apre yo. 
Pwogram Sante World Trade Center la se yon resous enpòtan pou moun sa yo epi li fè 
pati dèt nasyon sa a gen anvè yo pou sèvis yo a. Li enpòtan anpil pou pwogram sa a 
rete ak tout anplwaye li yo epi pou l rete aksesib, epi mwen remèsye Gouvènè Hochul 
pou sipò li bay premye sekouris nou yo."  
  
Administratè Ponpye Eta Nouyòk la, James Cable, te deklare, "Moun ki te reponn a 
atak 11 septanm 2001 yo te fè sa san ezitasyon. Anpil moun te fè sakrifis siprèm nan 
epi yo te bay lavi yo pou sove lòt moun. Twòp moun te fè sakrifis final la depi lè sa a, yo 
te mouri akòz maladi ki gen rapò ak 11 septanm, tankou manm Biwo Prevansyon ak 
Kontwòl Dife Eta Nouyòk la ak NY-TF2, ekip Rechèch ak Sekou Iben nou an. 
Gouvènman Federal la gen obligasyon pou l kanpe bò kote moun k ap kontinye lite ak 
maladi ki gen rapò ak patisipasyon yo nan efò repons ak rekiperasyon yo. 2026 make 
vennsenkyèm anivèsè atak sa yo, sekouris nou yo pa ta dwe toujou ap goumen pou 
sipò ak swen yo te merite a."  
  
Prezidan Asosyasyon Ponpye Eta Nouyòk la, Eugene Perry, te deklare, 
"Finansman konplè ak dotasyon pèsonèl Pwogram Sante World Trade Center a 
enpòtan pou tout moun ki te reponn a atak 11 septanm yo ak efò rekiperasyon ki te vin 
apre yo. Ponpye karyè ak ponpye volontè yo te travay kòt a kòt sou sit World Trade 
Center a. Avèk efè sante alontèm yo ki kontinye 25 ane apre, li trè enpòtan pou FASNY 
ke Pwogram Sante WTC a gen tout sa li bezwen pou pran swen moun ki te reponn apèl 
la."  
  
Prezidan Asosyasyon Ponpye Inifòm (UFA) Vil Nouyòk, Andy Ansbro, te deklare, 
"Nou apresye efò Gouvènè Hochul pou pwoteje premye sekouris yo ak benefis sivivan 
yo apre 11 septanm yo. Malgre prèske 25 ane pase depi 11 septanm, ponpye nou yo ak 
lòt moun ki te travay nan ak alantou Ground Zero nan jou ak mwa apre atak la toujou ap 
santi efè jou terib sa a. Nou pèdi plizyè milye ponpye akòz maladi akòz travay yo nan 
zòn zewo a, epi nenpòt rediksyon nan pèsonèl oswa finansman pou ede pran swen 
gason ak fanm sa yo se yon vyolasyon konfyans ki pa akseptab. Nou gen yon 
obligasyon pou nou pran swen premye sekouris sa yo, epi nou kanpe avèk Eta Nouyòk 
pou mande pou yo chanje nenpòt rediksyon pèsonèl oswa finansman federal nan 
nenpòt pwogram ki gen rapò ak 11 septanm nan."  



  
Prezidan Federasyon Anplwaye Piblik (Public Employees Federation, PEF) Eta 
Nouyòk, Wayne Spence, te deklare, "Federasyon Anplwaye Piblik yo kondane fòtman 
desizyon Administrasyon Trump la pou reyafekte anplwaye nan Pwogram Sante World 
Trade Center a pou l ba yo lòt wòl nan ajans k ap Kontwole Imigrasyon ak Ladwàn. 
Antanke yon sendika ki te pèdi 34 manm pandan atak yo te fè sou World Trade Center 
a nan dat 11 septanm 2001 la, nou pran sa pèsonèlman. Yo te pwomèt sivivan yo ak 
premye sekouris yo — anpil ladan yo te manm fanmi viktim 11 septanm yo — aksè ak 
siveyans ak tretman medikal gratis pandan y ap lite ak maladi ki te koze pa ekspozisyon 
yo nan Ground Zero. Yo merite yon sistèm swen sante ki gen tout anplwaye li bezwen, 
ki gen finansman, epi ki konsantre sou bezwen yo—pa yon sistèm ki vid epi ki 
redireksyone pou priyorite politik ki pa gen rapò. Kijan desizyon sa a fè 'Fè Etazini vin 
Gran a Ankò'?"  
  
Prezidan Asosyasyon Envestigatè Lapolis Eta Nouyòk (New York State Police 
Investigators Association, NYSPIA) la, Kurt Labuda, te deklare, "Nan jou ak mwa 
apre 11 septanm yo, manm Lapolis Eta Nouyòk la, ki gen ladan Envestigatè yo ak 
Envestigatè Prensipa nan Biwo Envestigasyon Krimèl la, te patisipe nan efò sekou ak 
rekiperasyon nan Ground Zero. Kounye a, prèske 25 ane apre, manm nou yo kontinye 
ap sibi efè devastatè travay sa a sou sante yo. Nou totalman opoze ak nenpòt 
rediksyon nan benefis sante ki gen rapò ak 11 septanm pou premye sekouris sa yo, epi 
nou apresye efò Gouvènè Hochul pou asire manm nou yo kontinye resevwa swen yo 
merite a."  
  
Prezidan Asosyasyon Benevòl Lapolis Vil Nouyòk, Patrick Hendry, te deklare, 
"Travay Pwogram Sante WTC a pi enpòtan avan. Nou toujou ap pèdi plizyè douzèn 
ofisye lapolis aktif ak retrete chak ane akòz maladi ki gen rapò ak 11 septanm, epi 
plizyè milye lòt ap resevwa tretman ak siveyans vital. Nou pa kapab pèdi plis pèsonèl k 
ap pran swen ewo 11 septanm nou yo."  
  
Prezidan Komisyon Konpansasyon Travayè Eta Nouyòk la, Freida D. Foster, te 
deklare, "Komisyon an kanpe avèk Gouvènè Hochul pou mande pou yo anile aksyon 
ineksplikab sa a. Kòm yon ajans ki gen lontan ap ankouraje moun ki te patisipe nan 
sekou, rekiperasyon ak netwayaj World Trade Center a pou yo anrejistre sèvis yo epi 
prezève dwa yo pou benefis alavni, li alamant pou wè rediksyon anplwaye federal yo ki 
ka sèlman fè mal. Rediksyon sa yo pral afebli efò pou sèvi Nouyòkè ki bezwen swen 
medikal akòz sèvis yo te bay nan 11 septanm nan."  

